
3

Ghe concedeivan, vêuggio dî, fra e varie

Soddisfazioîn primma de dâghe a morte

(A cortexia mescciando co-a barbarie)

Pe compagnia de donne tiæ sciù a sorte

Fra e ciù o meno disposte e volontarie,

Belle de cea, de corpo san e forte,

Che ghe e lasciavan pe consolazion

Pe dózze giorni a so disposizion.


4

Lô i doveivan portâ in t’ûña cabanna

E fâli stâ ciù allegri e ciù contenti

Che poivan no pensando ä so condanna:

E là da governanti diligenti

Provvedighe ananas, cocco, bananna,

Mais e cassava, in somma i alimenti

O chêutti o crûi, che conosceivan lô

I megio pe-a sostanza e pe-ô savô.


5

A parte fedelmente de bon chêugo

E de boña domestega adempia,

Obbligo aveivan in segondo lêugo

De fâghe giorno e nêutte a compagnia

A ciù amôsa e geniale, per so sfêugo

Senza ritegno e senza ritroxia

Compiaxendoli in tutto, comme fan

E scciave in to serraggio a-ô gran Sûltan.


6

Infin doveivan fâghe a sentinella,

Anzi a spia a tempo e coscenziosamente,

Se mai voësan filâsea: e guai a quella

Che trovassan pietosa e negligente:

Comme uña che a-ô Çê e a patria a se ribella

Subito a l’ëa pûnia severamente,

E se mai l’ëa provôu, che lê a tegniva

Man ä so fûga, ä sotterravan viva!

